
            ապրիլի 23-ի N   454 - Ն  որոշման

ՈՒ Ղ Ե Ց ՈՒ Յ Ց
ՀԱԿԱԱԿԱՆԱՅԻՆ ԳՈՐԾՈՂՈՒԹՅՈՒՆՆԵՐԻ ԱԶԳԱՅԻՆ
ՉԱՓՈՐՈՇԻՉՆԵՐԻ ԿԻՐԱՌՄԱՆ 

1. Սույն ուղեցույցը սահմանում է հակաականային գործողությունների ազգային չափորոշիչների (այսուհետ` ՀԱԳԱՉ) դերը և հիմք է ծառայում այն ուղենիշ սկզբունքների համար, որոնցով առաջնորդվում են պետական կառավարման մարմինները, դոնորական և այլ կազմակերպություններ, որոնք ներգրավված են հակաականային գործողությունների պլանավորման ու իրականացման գործընթացում` թե՛ գլխամասային գրասենյակներում և թե՛ բուն դաշտային (գործնական) մակարդակներում:

I. Հակաականային գործունեությունԸ
2. Հակաականային գործունեությունը գործողությունների համալիր է, որը նպատակ ունի նվազեցնելու ականների և պատերազմի պայթուցիկ մնացորդների (այսուհետ` ՊՊՄ) տարածման սոցիալական, տնտեսական և բնապահպանական վտանգավոր ազդեցությունը մարդու և հասարակության կենսագոյության նկատմամբ, ապահովել տուժածների կարիքների բավարարումը, ականների և ՊՊՄ-ների ռիսկերը հասցնել այնպիսի նվազագույն մակարդակի, որը մարդուն հնարավորություն կտա ապրելու անվտանգ պայմաններում, իսկ հասարակության տնտեսական, սոցիալական և առողջապահական զարգացումը կիրականացվի առանց ականների կողմից տարածված աղտոտվածության սահմանափակումների:

3. Հակաականային գործունեությունը բաղկացած է գործողությունների հետևյալ բաղադրիչներից`

1) ականների վտանգի մասին իրազեկում (տեղեկատվություն) (այսուհետ` ԱՎԻ).
2) մարդասիրական ականազերծում, այսինքն` ականների և ՊՊՄ-ների հետա​զոտում, քարտեզագրում, տեղանքի նշում և վնասազերծում.
3) աջակցություն տուժածներին, այդ թվում՝ նաև վերականգնում և վերաինտեգրում.
4) ռեզերվների ոչնչացում.
5) հակահետևակային և հակահրասայլային ականների (այսուհետ` ՀՀԱ-ներ) կիրառման դեմ ուղղված քարոզչություն:

4. Հակաականային գործունեության բաղադրիչներին աջակցող գործողություններ են գնահատումը և պլանավորումը, ռեսուրսների կենտրոնացումը և բաշխումն ըստ գերակայությունների, տեղեկատվության կառավարումը, մարդկային հմտությունների զարգացման և կառավարման ուսուցումը (վերապատաստումը), որակի կառավարումը, սարքավորումների անվտանգ, արդյունավետ ու պատշաճ կիրառումը:

II. ՀԱԳԱՉ-ների նպատակը
5. ՀԱԳԱՉ-ների նպատակն է հակաականային գործունեության անվտանգության, արտադրողականության ու արդյունավետության բարելավումը, հակաականային գործու​նեու​թյան նկատմամբ համընդհանուր և հետևողական մոտեցման խթանումը:

6. ՀԱԳԱՉ-ներն ապահովում են հնարավորություն` հակաականային գործու​նեության մասին համայնքին տեղեկացնելու գոյություն ունեցող միջազգային կանոնա​կարգերի, կոնվենցիաների, դաշինքների և չափորոշիչների մասին, որոնք ազդում են հակաակա​նային գործունեության վրա, հատկապես այն գործողությունների վրա, որոնք վերա​բերում են մարդու հիմնարար իրավունքների, վնասազերծման պահանջների, վտանգների քարտեզագրման և ընդհանուր անվտանգության խնդիրներին:

III. Ուղղորդող սկզբունքներԸ
7. ՀԱԳԱՉ-ների մշակումն ու կիրառումը ձևավորվել են հինգ ուղղորդող սկզբունքներով. առաջինը` Հայաստանի Հանրապետության կառավարության իրավունքն է ազգային չափորոշիչներն ազգային ծրագրերում կիրառելը, երկրորդը` չափորոշիչները պետք է պաշտպանեն ամենամեծ ռիսկի ենթարկվածներին, երրորդը` շեշտը դրվում է հակաականային գործունեության համապատասխան չափորոշիչների մշակման, պահպանման ու կիրառման ազգային կարողության զարգացման վրա, չորրորդը` պահպանել համա​պատաս​խանությունն այլ միջազգային նորմերի ու չափորոշիչների հետ, և հինգերորդը` համաձայնեցում միջազգային կոնվենցիաների ու համաձայնագրերի հետ:

IV. Ազգային պարտավորություններԸ
8. Հակաականային գործունեության առաջնահերթ պարտավորությունն իրակա​նացնելու համար լիազորված է ԱԳԱՄ-ը, որին էլ հանձնարարված են հակաականային գործունեության ազգային ծրագրի կանոնակարգումը, կառավարումն ու համակարգումը: ԱԳԱՄ-ը պատասխանատու է ազգային և տեղային պայմանների նախապատրաստման համար, որոնք հնարավոր են դարձնում հակաականային գործունեության արդյունավետ կառավարումը, ինչպես նաև պատասխանատու է հակաականային գործունեության ծրագրի բոլոր փուլերի և բոլոր կողմերի, այդ թվում՝ նաև հակաականային գործունեու​թյան չափորոշիչներից բխող կարգավորումների, ԳՍԸ-ների և հրահանգների մշակման համար:

9. Ականների և ՊՊՄ-ների մաքրումը մարդասիրական խնդիր է, և դրան հարկավոր է անդրադառնալ մարդասիրական տեսանկյունից: Այդ իմաստով չափորոշիչ​ների կառուցվածքը և դրանց կիրառումը հակաականային գործունեության ազգային ծրագրերում ու տեղային նախագծերում պետք է արտացոլեն չեզոքության, անկողմնակալության և մարդկության հիմնարար մարդասիրական սկզբունքները, որպեսզի հակաականային գործունեության ուշադրության կենտրոնում լինի օժանդակու​թյունն ամենակարիքավորներին:
V. Կարողությունների զարգացումԸ
10. Կարողությունների զարգացումն այն գործընթացն է, որի միջոցով անհատ​ները, հաստատություններն ու հասարակությունը (անհատապես և հավաքական ձևով) իրականացնում են գործառույթներ, լուծում խնդիրներ, նախանշում են նպատակներ և իրագործում դրանք:

11. Տեղային կարողություններն ունակությունն է պլանավորելու, համակարգելու, կառավարելու և ապահովելու հակաականային գործունեության մի այնպիսի ծրագիր, որը ծախսային առումով արդյունավետ է և հաշվետվողական, ի վիճակի է անդրադառնալու ականների ու ՊՊՄ-ների աղտոտվածության մարդասիրական և սոցիալ-տնտեսական հետևանքներին ու ապահովելու համապատասխան իրավական կարգավորումը:

VI. այլ Միջազգային չափորոշիչներ
12. ՀԱԳԱՉ-ները համապատասխանում են միջազգային չափորոշիչներին և բխում են միջազգային կոնվենցիաներից, համաձայնագրերից ու կանոնակարգերից:

13. Նախադեպերը և նորմերն արդեն գոյություն ունեն միջազգային մակար​դակում, հիմնականում Աշխատանքի միջազգային կազմակերպության (ԱՄԿ) միջոցով` աշխատավայրում անվտանգության հարցերով, Ստանդարտների միջազգային կազմա​կերպությունը (ISO)  տրամադրում է ուղեցույց ռիսկերի կառավարման (ISO ուղեցույց 51) և որակի համակարգերի կիրառման (ISO 9001:2000) վերաբերյալ, մի շարք միջազգային չափորոշիչների, արձանագրությունների և նորմերի միջոցով սահմանվում են կանոններ այն էլեկտրոնային տվյալների մշակման, փոխանակման և ցուցադրման մասին, որոնք կիրառվում են հակաականային գործունեության մասին տեղեկատվության կառավար​ման մեջ:

  ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ

 

    Դ. ՀԱՐՈՒԹՅՈՒՆՅԱՆ
voroshum-EK044
voroshum-EK044
voroshum-EK044

